
	Hierdie skrywe is na aanleiding van Elize se artikel “Depressie is ‘n realiteit”. 

Ek het op hoërskool by tye depressief geraak. Ek het later iewers in die 1970's ontdek dat ek my depressie kan teëwerk en selfs laat verdwyn as ek skeppend word. Ek weet nie wat die oorsaak van die depressie was nie, maar vandag dink ek dit was 'n oorvloed van inligting wat my baie lees van literatuur veroorsaak het. Ek het begin verdrink in inligting.

Maar sedert die 1990's het die depressie weer begin toeslaan. My resep van skep het nie meer gehelp nie. Ek het ook angs beleef, so erg dat ek dit "rou angs" genoem het. Ek kon dit met niks beskryf nie. Al wat ek kon doen was om gebukkend aan iets vas te gryp en dan te bid: "Here, wat gaan aan? Help my." Na 'n paar minute het hierdie "rou angs" verdwyn, maar nie die depressie nie.

Die depressie was erg. Ek het nie net selfmoord bedink nie. Ek was op die punt om die sneller van die rewolwer teen my slaap te druk. Toe klop my vrou aan die bakkie se venster en pleit: "Nee, nee, nee." Sy en my seun het my versigtig gevolg tot waar ek dit wou doen. Sy het daarna vir onderhoude gereël met Dr Murray Janson. Wat 'n wonderlike mens. Geduldig het hy geluister en versigtig gevra om beter te kan verstaan. Uiteindelik se hy: "Mnr de Lange, daar is niks fout met jou gees nie. Inteendeel, jy verbaas my. Die fout moet organies wees. Gaan sien jou huisdokter en vra hom om patologiese ondersoeke te laat doen sodat vasgestel kan word wat die fisiese probleem is.

So gedoen. Die uitslag: daar is geen fout nie. Ongelukkig het die huisdokter dit nie nodig geag om die yster in my bloed te toets nie. Maar tydens my eerste hartaanval 'n paar jaar later, het die internis onmiddelik vermoed wat fout is. Onmiddelik na nood-behandeling het hy bloedmonsters laat neem en vir die yster en ferritien daarin laat toets. Nadat ek ontslaan is, het hy my en my vrou laat kom. Kort en kragtig het hy gesê dat ek hemochromatose het, hoe dit gebeur en wat die gevolge is.

My vrou het begin om van die web elke artikel af te trek wat oor hemochromatose handel. Dit is 'n oorerflike siekte wat 'n mens alreeds die eerste 9 maande in die baarmoeder het. Party babas oorleef nie eers ‘n paar weke nie. Geleidelik het my mediese geskiedenis sedert my kinderdae voor ons twee ontvou. My vrou het my soms vreemde gedrag sedert ons vir mekaar ogies begin maak het, begin verstaan. Oor een ding was die artikels stil: hoe die oormaat yster die senustelsel aftakel. Ek het begin slinger en gestink na drank. Ek het sommer omgeval in 'n doodse slaap met ‘n geweldige snork. Na 15 minute sou ek wakker word en skynbaar niks makeer nie. Verder was bewerasies later so erg dat ek nie meer kon skryf of dinge raak vat nie. Dit het my werk by die universiteit erg belemmer wat my geweldig ontstel het.

Toe kom die verlossing. Die insig hoe dit gebeur het, was deur Die Here se toedoen. Sowat 'n maand voor 'n 10 dae koma as gevolg van massiewe orgaan-versaking, het ek 'n oplosbare multivitamien poeier (wat nie yster bevat nie!) begin drink. Ek kon ervaar hoe ek beter word. Net voor die koma was dit opgebruik. Na die koma vra ek my vrou om na nog te soek. Die produk was van die mark af. Sy kry toe uiteindelik 'n ander produk wat verstommend dieselfde is. Maar na twee weke was daar nog geen beterskap nie. Ek was verbaas.

Kort daarna het my vrou se vriendin vir haar kom kuier, Sy is 'n mediese dokter wat ook 'n doktorsgraad in biochemie behaal het. Ons het in die tuin gesit en tee drink toe ek haar vertel dat die eerste mengsel gewerk het terwyl die tweede nutteloos was, al is hulle samestelling baie dieselfde. Sy het die samestelling op die twee blikke vergelyk. Net soos ek en my vrou kon sy geen noemenswaardige verskil kry nie. Maar as 'n goeie wetenskaplike het sy 'n tweede keer die twee mengsels se samestellings vergelyk. "Ek het dit" roep sy uit. Die tweede mengsel het nie biotien (vitamiene H) bevat nie. In daardie dae kon ek nie eers meer soos ‘n wetenskaplike dink nie.

Ek het my na my eie boekery gehaas om na te lees wat biotien se funksies is en hoe die chemiese struktuur daarvan lyk. Toe ek dit sien, slaan 'n voorhamer my tussen die oë. Biotien se struktuur bevat 'n swael atoom. Ek was self 'n senior lektor in chemie vir meer as 25 jaar en het al vier hoof dissiplines daarvan geken. In die dissipline anorganiese chemie leer 'n mens studente van die eienaardige aangetrokkenheid tussen yster en swael. Die 2 000% te veel yster in my liggaam het as oksidant die biotien vernietig nog voordat dit kon werk.

Wat doen biotien? Dit help met die opbou van neuropeptiedes (spesiale proteïene) in die senustelsel. Die gevolg van ‘n gebrek is angs, depressie, swak koördinasie en onreëlmatige hartklop. Maar biotien help ook met die volledige afbreek van suikers. Die gevolg van ‘n tekort is tipiese dronklap reuk want naas alkohol bevat drank ook ander onvolledige afbreek produkte van suikers. Wat ‘n ironie: elke dronklap stry dat hy nie drink nie. Erger nog, almal lag of frons beterwetig.

Ek het begin om ekstra biotien in te neem. Ek het baie beter begin word. Toe kry ek hond se gedagtes. Ek het my bloed laat ontleed vir al 22 aminosure daarin. Almal was by normale vlakke, behalwe die 4 wat swael bevat. Daar was nie eers spore van hulle nie. My vermoede was reg. Die oormaat yster het my liggaam se swael chemie op gefoeter.

Ek het 'n afspraak gemaak om die internis te vertel van my bevindinge. Ek het begin deur te vertel dat ek biotien gebruik en wou verduidelik hoekom. Toe jaag hy my uit met die woorde: "Ek wil nooit weer na jou luister met jou alternatiewe medisyne nie". Hoogs bedonderd is ek daar weg. Biotien is vitamien H en vitamienes is nie alternatiewe medisyne soos daardie internis glo nie. Wat ‘n stommerik het sy spesialisasie nie van hom gemaak het nie.

Hoekom bedonderd? Ek het onder andere chemie 1 vir mediese studente gedoseer. Dis al chemie wat hulle moes leer. Die meeste het dit gehaat. Hulle het gedink dat hierdie moeilike vak nie vir dokters nodig is nie. Ek het die web later aandagtig bestudeer. Daar was geen mediese artikel wat oor die invloed van yster op die chemie van swael bevattende biostowwe handel nie. Miskien moes ek die internis meer verdra het.

Ek het nie meer depressie of angs aanvalle nie. Ek kan weer skryf. Ek slinger en ruik nie meer soos ‘n dronklap nie. Maar die yster doen nog steeds kwaad. Dis veral my imuunstelsel wat nou ingee. Hoe die yster dit reg kry, kon ek tot dusver nie uitpluis nie. Miskien kry ek dit nog reg.

Moes ek dit my missie maak om die mediese wêreld daarvan te oortuig? Nee, my tyd deur die Here geleen na die koma is te kosbaar. Ek moes eerder doen wat Hy verlang.

Vir ander Woesers wat intense depressie beleef, wil ek die volgende boodskap laat. Jy beleef nie depressie omdat jy sleg of sondig is en nou ‘n skuld gevoel het nie. Jy beleef dit omdat iets verkeerd is waaroor jy nie beheer het nie. Die oorsaak kan fisies os geestelik wees. Gaan soek professionele hulp totdat jy dit kry. Probeer om soveel self te verstaan as die spesialis wat jou help. Moenie vergeet dat die Here die pad vir jou help voorberei nie. En as dit verby is, help ander.

Vandag sal ek 'n self-moordenaar nooit veroordeel nie. Maar onthou dit: selfmoord is nie 'n oplossing vir jou probeleme nie, al lyk hulle hoe erg.

